
Illoqarfigisaq qimallugu erniartortartut ilaqutaasalu, 

unammillernartumik atugarisaat pillugit qulaajaanermik iliuusissatullu 
pilersaarummik suliaqaqqullugit Naalakkersuisut 

peqquneqarnissaannik Inatsisartut aalajangiiffigisassaattut 

siunnersuut. Iliuusissatut pilersaarut UKA24-p aallartinnginnerani 
saqqummiunneqarsimassaaq.  

 

(Inatsisartunut ilaasortaq Mikivsuk Thomassen, Inuit Ataqatigiit) 

Oqaaseqaat: 

Mikivsuk Thomassen, Inuit Ataqatigiit, qujanaq siunnersuutinnut.  
 

Ajornartorsiut imaannaanngitsoq qaqippat. Uggornaqisumik nunatsinni 
ernisarfiit ukiuni kingullerni ikiliartorsimapput – tamannalu 

ilaqutariippassuarnut pitsaanngilluinnartumik eqquivoq.  
 

Nammineerlutit siunnersuutinni qaqilersorpatit pineqartunut pissutsit 
taamaannerisa qanoq imaannaanngitsigisumik nalaataqarfiusarnersut.  

 

Inuunermik inunngortitsineq inuunermi pilluarnarnerpaat ilaattut  
misigisaqarfiusussaagaluartoq – ilaqutariippassuarnut annikilliornermik, 

uippakajaarnermik kiserliornerujussuarmillu atugaqartitsisarpoq - tamannalu 
soorunami iliuuseqarfigineqartariaqarluni.  

 
Ernisarfiit ammaqqinnissaat ullormiit ullormut naammassisinnaanngikkipput 

tamatta nalunngilarput. Taamaammat minnerpaamik kisimiillutik 
erniartortussanut ingiallorteqarsinnaatitaaneq soorunami 

aqqutissiuunneqartariaqarpoq.  
 

Najugartik ilaquttatillu qimallugit erniartortariaqartartut nalaattagaasa pillugit 
susassaqartut attuumassuteqartut peqatigalugit qulaajaasoqarnissaa – 

kingornalu qulaajakkat paasisallu aallaavigalugit iliuusissamik pilersaarummik 
saqqummiussisoqarnissaa matumani siunertaavoq.  

 

Nalunngisatsitut naalakkersuisut ernisoqartarneranik sullissinermut periarfissat 
aporfiusartullu ilisimasaqarfiginerulernissaat siunertaralugu misissuinermik 

aallartitaqarnikuupput. Misissuinerullu taassumap ernisarfiit pillugit siunissami 
politikkikkut aaqqissuussisoqarnissaa siunertaralugu tunngavissatut 



 
atorneqartussaavoq. Misissuineq ukioq manna saqqummiunneqarnissaa 

pilersaarutaavoq.  
 

Inuit Ataqatigiinniit isumaqarpugut ataatsimiitsitaliami susassaqartumut 
siunnersuut suliassanngortinneqaqqaartariaqartoq – ilumut aalajangertigata 

matumani sammisarput pillugu misissuisoqassanersoq.  
 

Ataatsimiitsitaliami peqqissutsimut naalakkersuisoq kiisalu ernisussiortut 

kattuffiat – nunatsinni erniartortarnerup iluini atugassarititaasut pillugit – 
kiisalu misissuineq ingerlareersoq pillugu qanimut oqaloqatigineqaqqaarnissaat 

kissaatigaarput – taamallu oqaloqateqarnerup takutikkumaarpaa quleqataq 
matumani pisarput suli ilumut aqqutissaassanersoq imaluunniit naamik.  


